
                                   Geniş tanınmış əmtəə nişanlarının qorunması 

 Abstrakt 

 Bu essedə ümumi olaraq, əmtəə nişanlarının funksiyası və əhəmiyyəti barədə məlumat 

verilmiş, geniş tanınmış əmtəə nişanlarının anlayışı, xarakteristikası, onların adi nişanlardan fərqi 

və əmtəə nişanlarının geniş tanınması qaydaları araşdırılmış, bu barədə yerli və beynəlxalq 

normativ hüquqi aktlar və müxtəlif ölkələrdə məhkəmə qərarları təhlil olunmuşdur. Sonda isə, 

ümumiləşdirmə aparılaraq, yekun nəticə çıxarılmışdır. 

                                                       . . . . . . . . . . . . . . . . . . . . . . 

                                                        

 Əmtəə nişanları əqli mülkiyyətin 3 əsas obyektindən biridir. Müasir dövrümüzdə əmtəə 

nişanlarının həm istehlakçılar üçün, həm də şirkətlər üçün böyük əhəmiyyəti var. Əmtəə nişanı-

sahibkarın əmtəələrini və ya xidmətlərini digər sahibkarın əmtəələrindən və ya xidmətlərindən 

fərqləndirən və qrafik təsvir edilən nişan və ya nişanların hər hansı bir uzlaşmasıdır 

(kombinasiyasıdır)1. Əmtəə nişanları müxtəlif formada: sözlər, şəxsi adlar, hərflər, rəqəmlər, 

təsviri elementlər, əmtəələrin forması və ya onların qablaşdırılması, rənglər formasında ola bilər.2 

Bizim qanunvericiliyimizdə nəzərdə tutulmasa da, xarici ölkələrin təcrübəsində səslərin, hətta 

qoxuların da əmtəə nişanı kimi qeydə alındığı hallar mövcuddur. Qeyd etdiyimiz kimi, əmtəə 

nişanlarından həm istehlakçıların, həm də istehsalçıların mənafelərini qorumaq üçün bir vasitə 

kimi istifadə edilir. Belə ki, istehlakçılar hər hansı bir malın üzərindəki emblem, ad və s. 

fərqləndirici əlamətlər vasitəsilə malın istehsalçısının kim olduğunu, beləliklə onun hansı 

keyfiyyətə malik olduğunu öyrənir. İstehsalçılar isə bu fərqləndirici simvollar vasitəsilə öz 

mallarını və xidmətlərini digər istehsalçıların malları və xidmətlərindən fərqləndirir, özlərinə 

reputasiya qazanır, marketinq siyasətlərini həyata keçirirlər. Bundan əlavə, əmtəə nişanlarından 

haqsız rəqabətin qarşısının alınmasında istifadə olunur. Əmtəə nişanı sahibinin hüquqları 

pozularsa, bu həmin şirkətə böyük maddi ziyan vurulması və onun nüfuzdan salınması ilə 

nəticələnə bilər. Əmtəə nişanlarının bu cür böyük əhəmiyyətə malik olduğu vaxtda onların 

qorunması hər bir şirkətin biznes strategiyasında əsas prioritetlərdən biri hesab olunur. Əmtəə 

nişanlarının hüquqi mühafizəsi üçün Azərbaycan da daxil olmaqla, bəzi ölkələrdə onları dövlət 

qeydiyyatına almaq zəruri olduğu halda, bir qrup ölkələrin (məsələn, ABŞ, İngiltərə, İsveçrə və 

                                                             
 
1 Əmtəə nişaları və coğrafi göstəricilər haqqında Azərbaycan Respublikasının Qanunu: maddə 1 
2 Həmin qanunun 2-ci maddəsi 



başqa dövlətlərin) qanunvericiliyi isə bu məsələdə «birinci istifadə prinsipi» adlı mövqedən çıxış 

edir. Bu prinsipə görə, əmtəə nişanı hüququ əmtəə nişanının qeydiyyatı əsasında yox, onun 

təsərrüfat dövriyyəsində (kommersiya dövriyyəsində) faktik tətbiqi əsasında əmələ gəlir3. Əmtəə 

nişanlarının bir qrupu geniş tanınmış hesab olunur ki, onlar üçün daxili və beynəlxalq 

qanunvericilikdə müəyyən qədər fərqli hüquqi müdafiə mexanizmi müəyyən olunmuşdur. Bu cür 

nişanların digərlərindən fərqi, onların üstünlükləri və qorunması barədə növbəti paraqraflarda 

bəhs olunacaqdır.   

 Qeyd olunduğu kimi, dövlət qeydiyyatı adi əmtəə nişanlarının qorunması və hüquqi 

mühafizənin obyekti olması üçün əsas rolunu oynayır. Belə qeydiyyat olmasa, onlar hüquqi 

mühafizə ilə təmin olunmur. Geniş tanınmış əmtəə nişanları isə odur ki, onlar qeydə alındığı və 

ya istifadə olunduqları (tətbiq edildikləri) milli və ya yerli bazarında möhkəm və davamlı nüfuza 

malik olur. Bu növ nişanlar geniş müştəri kontingentinə məlum olan və çoxsaylı istehlakçılar 

arasında tanınan işarələrdir.4 Geniş tanınmış əmtəə nişanları dövlət qeydiyyatı səbəbindən yox, 

necə deyərlər “qazandıqları və əldə etdikləri nüfuza”  görə məşhur olduqları üçün qorunur5.  

Yəni, onların hüquqi mühafizə ilə təmin olunması üçün dövlət qeydiyyatına alınması zəruri hesab 

olunmur. Əmtəə nişanının geniş tanınmsı üçün səlahiyyətli dövlət orqanına müraciət olunmalıdır. 

Azərbaycan Respublikasında Əqli Mülkiyyət Agentliyi bu funksiyanı həyata keçirir. 

 Bəs əmtəə nişanının geniş tanınması zamanı hansı göstəricilər nəzərə alınır? Ümumdünya 

Əqli Mülkiyyət Təşkilatının göstərişinə görə, əmtəə nişanlarının geniş tanınması üçün aşağıdakı 

şərtlər olmalıdır: 

1) Əmtəə nişanı sahibinin müvafiq ölkədə real və effektiv sənaye və kommersiya təsisatı 

olmalıdır. Başqa sözlə, sözügedən əmtəə nişanı həmin ölkədə dövriyyədə olmalıdır; 

2) Əhalinin böyük hissəsi əmtəə nişanının aid olduğu mallara və ya xidmətlərə maraq 

göstərməlidir; 

3) Əhalinin böyük hissəsi həmin nişanı tanımalıdır6. 

 Azərbaycan Respublikasının qanunvericiliyinə görə, Azərbaycan Respublikasında 

qeydiyyata alınan əmtəə nişanları, beynəlxalq müqavilələrə (sazişlərə) uyğun olaraq, Azərbaycan 

Respublikasının ərazisində qeydiyyatsız qorunan əmtəə nişanları və Azərbaycan Respublikasında 

hüquqi cəhətdən mühafizə edilməyən, lakin intensiv istifadəsi nəticəsində istehlakçılar və 

                                                             
3 Гражданское и торговое право капиталистических государств. Учебник. Часть 2/Отв.ред. Р.Л.Нарышкина, M ., 1984. 

с. 253. 
4 S. Allahverdiyev, Mülki hüquq, IV cild, 2009, s. 440 
5 Андрей Минное. Международная охрана интеллектуальной собственности. М „ 2002, с. 72 
6 Study of WIPO: Famous trademarks, page 12 



istehsalçılar arasında tanınmış əmtəə nişanları (işarələr) geniş tanınmış əmtəə nişanları kimi 

tanına bilər7. Beynəlxalq müqavilələrə görə, Azərbaycan Respublikasında qeydiyyatsız qorunan 

əmtəə nişanlarına misal kimi, Əmtəə nişanlarının beynəlxalq qeydiyyatı haqqqında Madrid 

Sazişinin Protokoluna görə beynəlxalq qeydiyyatdan keçmiş əmtəə nişanlarını göstərmək olar. Bu 

protokola görə, beynəlxalq qeydiyyatdan keçmiş əmtəə nişanları, Sazişin tərəfləri olan dövlətlərin 

ərazisində birbaşa müdafiə ilə təmin olunur8. Azərbaycan Respublikası da bu protokolu 

imzalamışdır. Bəzi hallarda ola bilər ki, əmtəə nişanı nə Azərbaycanda qeydiyyata alınıb, nə də 

beynəlxalq müqavilələrə (sazişlərə) uyğun olaraq qeydiyyatdan keçib, amma ölkə ərazisində 

istehlakçılar arasında geniş tanınıb. Bu halda da, əmtəə nişanı geniş tanına bilər.   Maddənin 

məzmunundan göründüyü kimi, həm Azərbaycan Respublikasında qeydiyyata alınan, həm də 

alınmayan əmtəə nişanları geniş tanına bilər. “Əmtə nişanları və coğrafi göstəricilər haqqında” 

Qanunun 7-ci maddəsinə əsasən isə, əmtəə nişanının geniş tanınması zamanı səlahiyyətli dövlət 

orqanı aşağıdakıları nəzərə almalıdır: 

 nişanın aid edildiyi əmtəələrin və xidmətlərin yayılma kanalları və kommersiya sahələri; 

Azərbaycan Respublikasında və dünya bazarında əmtəə nişanından  

istifadə edilməklə əmtəənin keyfiyyəti barədə istehlakçıların məlumatı; 

əmtəə nişanına xas olan, yaxud istifadə nəticəsində əldə edilmiş fərqləndirici xüsusiyyətlər; 

nişanın istifadə ərazisi, müddəti, miqyası, həcmi, xüsusən nişanın əmtəə və ya 

xidmətlərə tətbiq edilməsi nəticəsində yarmarka və sərgilər əldə olunan məlumatlar, elanlar, 

reklamlar daxil olmaqla nişana üstünlük verən ərazilər, hərəkətlər (kampaniyalar); 

Azərbaycan Respublikasının və başqa dövlətlərin ərazisində nişanın istifadə edildiyi əmtəənin 

və xidmətin bazarda tutduğu yer. 

 Əmtəə nişanlarının geniş tanıması qaydaları və onların hüquqi mühafizəsi bir sıra 

beynəlxalq aktlarda öz əksini tapmışdır. Bunlardan biri Azərbaycan Respublikasının da iştirakçısı 

olduğu Sənaye Mükiyyətinin Mühafizəsi haqqında Paris Konvensiyasıdır (1883-cü il). Sözügedən 

konvensiyanın 1925-ci ildə əlavə olunan 6bis  maddəsi geniş tanınmış əmtəə nişanlarına həsr 

olunmuşdur. Maddənin mətninə nəzər saldıqda aşağıdakı nəticələrə gəlmək olar: 

1) Əmtəə nişanının müəyyən bir ölkədə bu maddəyə müvafiq olaraq geniş tanınması üçün onun 

sözügedən ölkədə dövlət qeydiyyatına alınması zəruri deyil. Yəni, əmtəə nişanı dövlət 

qeydiyyatına alınmadan da geniş tanına bilər; 

                                                             
7 Azərbaycan Respublikasında əmtəə nişanlarının geniş tanınması Qaydaları: maddə 1.2  
8 “Nişanların beynəlxalq qeydiyyatı haqqında” Madrid Sazişinin Protokolu: maddə 2 



2) Bu maddəyə müvafiq olaraq, əmtəə nişanının geniş tanınmış kimi qorunması üçün mütləq 

həmin ölkənin səlahiyyətli dövlət orqanının qərarı ilə geniş tanınmalıdır; 

3) Başqa bir əmtəə nişanı geniş tanınmış əmtəə nişanının təqlidi, təzələməsi yaxud tərcüməsi 

olduqda və bununla da müştərilər arasında çaşqınlıq yaratmaq potensialına malik olduqda, 

geniş tanınmış əmtəə nişanının sahibi həmin nişanın qeydiyyata alınmasına və ya qanunsuz 

istifadəsinə mane ola bilər, əgər artıq qeydə alınıbsa, onun qeydiyyatının ləğv olunmasını  

tələb edə bilər.  

 Paris Konvensiyasının bu maddəsi bir sıra məhdudiyyətləri ilə də xarakterikdir. Belə ki, bu 

maddəyə əsasən, geniş tanınmış əmtəə nişanları ilə eyni və ya ona oxşar olan başqa əmtəə 

nişanlarının istifadəsi və qeydiyyatı o zaman qadağan oluna bilər ki, onlar geniş tanınmış əmtəə 

nişanları ilə eyni və ya oxşar sinfə məxsus əşyalara aid olsunlar. Əgər sözügedən əmtəə nişanları 

fərqli sinflərə aid olarsa, belə hallarda konvensiyanın bu maddəsi tətbiq oluna bilməz.  Digər 

məhdudiyyət ondan ibarətdir ki,  Konvensiyanın 6bis maddəsində xidmət nişanları barədə heç bir 

müddəa yoxdur. Həmçinin, bu maddədə əmtəə nişanlarının hansı şərtlər olduqda geniş tanına 

biləcəyi göstərilməyib9.  

 Ümumdünya Ticarət Təşkilatı tərəfindən qəbul olunan TRİPS sazişinin 16.2 və 16.3 

maddələri, həmçinin, 1999-cu ildə Ümumdünya Əqli Mülkiyyət Təşkilatı tərəfindən hazırlanan 

və Baş Assambleyada qəbul olunan Birgə Tövsiyə  əqli mülkiyyət hüququ üzrə bir növ, 

konstitusiya rolunu oynayan Paris Konvensiyasının 6bis maddəsindəki çatışmazlıqları 

tamamlamaq funksiyasını yerinə yetirdi10.  TRİPS Sazişinə görə, artıq xidmət nişanları da  geniş 

tanına bilərdi. Həmçinin, bu sazişdə qeyd olunur ki,  geniş tanınmış əmtəə nişanına oxşar olan 

başqa bir əmtəə nişanının qeydiyyatı və ya istifadəsi, hətta fərqli sinifdə olsa belə, qadağan edilir. 

Azərbaycan Respublikası TRİPS Sazişinin iştirakçısı deyildir. Bununla belə, bizim 

qanunvericiliyimizdə də nəzərdə tutulub ki,  Azərbaycan Respublikasında qeydə alınan 

geniş tanınmış əmtəə nişanının başqa şəxs tərəfindən bütün növ əmtəələrdə və xidmətlərdə 

istifadə edilməsi onun sahibinə ziyan vurduqda bu hal geniş tanınmış nişan sahibinin 

hüquqlarının pozulması hesab edilir11. Göründüyü kimi, “bütün növ əmtəələr və xidmətlər” 

ifadəsini işlətməklə bir çox ölkərlə bərabər, Azərbaycan Respublikasının qanunvericiliyi də bu 

məsələ ilə bağlı oxşar mövqe sərgiləyib.  

                                                             
9 WIPO study: well-known trademark protection, reference to the Japanese experience, page 16 
10 Yoshiyuki Tamura, Shohyoho Gaisatsu, Trademark Law and Unfair Competition, 1998 
11 Əmtəə nişanları və coğrafi göstəricilər haqqında Qanun: maddə 7 



 Bu mövqe onunla izah olunur ki, müştərilər fərqli sinfə aid olsa da, geniş tanınmış əmtəə 

nişanına bənzəyən başqa bir nişan gördükdə, haqlı olaraq düşünə bilərlər ki, onların tanıdığı firma 

öz fəaliyyətini genişləndirib. Bununla da, müştərilər çaşqınlıqla üzləşib istədiyini deyil, başqa bir 

məhsulu almış olurlar. Təcrübədə geniş tanınmış əmtəə nişanlarının öz fəaliyyət sahələrini 

genişləndirməsi hallarına rast gəlmək mümkündür. Məsələn, Koka-kola şirkəti “Koka-kola” 

əmtəə nişanı altında təkcə içkilər yox, fərqli siniflərdə olan saat, geyim, çanta, şüşə qablar kimi 

məhsulları bazara çıxarır. Amerika Birləşmiş Ştatlarının məhkəmə presedentlərinə nəzər saldıqda, 

orada da bənzər yanaşmanın olduğunu görərik. Belə ki, “Quality Inns International Inc. v. 

McDonalds Corporation” işində McDonalds iddia edirdi ki,  “Quality Inns” şirkətinin istifadə 

etdiyi “McSleep” xidmət nişanı onların əmtəə nişanı ilə oxşarlıq təşkil edir və müştərilər arasında 

çaşqınlıq yaradır. Halbuki, bu işdə də sözügedən iki nişan tamamilə fərqli siniflərə aid idi (biri 

qida, digəri isə motel xidmətləri). Merilend şəhər məhkəməsi işi halları üzrə araşdırarkən, bu 

iddianın əsaslı olub-olmadığını müəyyənləşdirmək üçün insanlar arasında sorğu keçirilməsini 

qərara aldı. Sorğuda iştirak edən respondentlərin böyük əksəriyyəti “McSleep” nişanının 

“McDonalds” şirkətinə aid olduğunu söylədi12. Məhz bu amil məhkəmənin “McDonalds”ın 

xeyrinə qərar verməsində həlledici rol oynadı. ABŞ Federal Məhkəməsi də bu qərarı olduğu kimi 

qüvvədə saxladı. 

 Çinin qanunvericiliyində isə əmtəə nişanlarının geniş tanınması ilə bağlı bir sıra fərqli 

qaydalar müəyyən edilmişdir. “Geniş tanınmış əmtəə nişanlarının qorunması”  Qaydalarında 

əmtəə nişanlarının geniş tanınması proseduru standartlaşdırılır. Bu qaydalara görə, əgər geniş 

tanınmış əmtəə nişanının sahibi onun əmtəə nişanına oxşar olan başqa bir əmtəə nişanın 

qeydiyyata alınmaq üçün təqdim olunduğunu müşahidə edərsə, Əmtəə nişanı Ofisinə müraciət 

edərək həmin nişanın qeydiyyata alınmasının qarşısını ala bilər, artıq qeydiyyata alınıbsa, onun 

qeydiyyatını ləğv etdirə bilər. Bu aktda bir fərqli müddəa nəzərdə tutulmuşdur. Belə ki, əgər geniş 

tanınmış əmtəə nişanı Çində qeydiyyatdan keçməyibsə, həmin nişanın sahibi onun nişanına oxşar 

olan başqa bir nişanın qeydiyyatını o halda qadağan edə bilər ki, onlar eyni və ya oxşar sinfə aid 

olsunlar. Əgər geniş tanınmış nişan Çində qeydiyyatdan keçibsə,  həmin nişanın sahibi fərqli 

sinifdə olan mallara aid digər nişanın istifadəsini və qeydiyyatını qadağan edə bilər13. Göründüyü 

kimi, TRİPS Sazişindən fərqli olaraq, Çin qanunvericiliyində geniş tanınmış əmtəə nişanının 

                                                             
12 U.S. District Court for the District of Maryland - 695 F. Supp. 198 (D. Md. 1988) 

September 16, 1988 
13 “Recognition of well-known trademarks” (Corporate.findlaw.com) 

 https://corporate.findlaw.com/intellectual-property/recognition-of-well-known-trademarks.html  (25 dekabr 2020-ci ildə daxil 

olunub) 

qeydiyyatdan keçib-keçməməyindən asılı olaraq, iki fərqli qayda müəyyən olunmuşdur. Əmtəə 

nişanları ilə bağlı maraqlı işlərdən biri də məhz Çində olmuşdur. Belə ki, “Apple” şirkəti 

“iPhone” əmtəə nişanını istehsal olunduğu tarixdən xeyli əvvəl, 2002-ci ildə Çində qeydiyyatdan 

keçirmişdi. Halbuki, “iPhone” 2007-ci ildə istehsal olunmuş və 2009-cu ildə Çində satışa 

çıxarılmışdı. 2009-cu ildə isə Çinin “Xintong Tiandi” şirkəti “IPHONE” əmtəə nişanını 

qeydiyyatdan keçirdi və bu adda dəri pul qabları, telefon qabları, dəri çantalar istehsal etməyə 

başladı. “Apple” bundan Çin məhkəməsinə şikayət verərək, “Xintong Tiandi” nin bu hərəkətinin 

qanunsuz olduğunu iddia etdi. Məhkəmə öz qərarında onu bildirdi ki, “Apple” şirkətinin  

“iPhone” brendinin Çində geniş tanınması haqqında iddiası əsassızdır. Baxmayaraq ki, bu nişan 

2002-ci ildə qeydiyyatdan keçmişdir, “iPhone” məhsullarının Çində istifadəsi və satışı 2009-cu 

ildən həyata keçirilib. Belə qısa müddətdə bazarda olan məhsulların əhalinin böyük əksəriyyəti 

tərəfindən tanınması ağlabatan hesab oluna bilməz (bu iş 2009-cu ildə olmuşdur). Digər tərəfdən, 

“Xintong Tiandi”nin fərqli sinfə aid məhsulları “İPHONE” əmtəə nişanı ilə istehsal etməsi 

qanunsuz sayılmır. Çünki, həmin dövrdə “iPhone” geniş tanınmış hesab olunmurdu. Yekunda, 

məhkəmə “Apple” şirkətinin əleyhinə qərar çıxarmışdı14. Əgər “iPhone” həmin vaxt geniş 

tanınmış əmtəə nişanı olsaydı, məhkəmə onun xeyrinə qərar çıxaracaqdı. 

 Əmtəə nişanlarının həddən çox məşhurlaşması həmin nişanıların sahiblərinə xeyli gəlir 

gətirsə də, bəzən bunun mənfi təsirləri də olur. Marqlıdır ki, bu kimi hallarda şirkətlər əmtəə 

nişanına olan hüquqlarını itirmək təhlükəsi ilə qarşılaşır. Məsələn, əvvəllər “aspirin” “Bayer 

Kimya Şirkətinin”  istehsal etdiyi ağrıkəsici dərmanı idi. Sonralar bu ad o qədər məşhurlaşdı ki, 

insanlar bütün ağrıkəsiciləri “aspirin” adlandırdı. Bununla da, artıq bu ad öz fərqləndiricilik 

əlamətini itirdi və sözügedən şirkət əmtəə nişanına olan hüququndan məhrum oldu15. Bu proses 

əmtəə nişanının generisidi (genericide) adlanır. Hal-hazırda “Google” şirkəti də bu təhlükə ilə üz- 

üzədir. İnsanların böyük əksəriyyəti “internetdə axtarmaq” (“search”)  sözünün əvəzinə “to 

google” sözünü işlədir və bu da “Google” əmtəə nişanının təhlükə ilə üzləşməsinə səbəb olur. 

Şirkətlər bu problemdən yaxa qurtarmaq üçün müxtəlif vasitələrdən istifadə edirlər. Məsələn, 

ayaqqabı üçün yapışqan istehsal edən “Velcro” şirkətinin hüquqşünasları video-klip hazırlayaraq, 

insanları bütün bu növ məhsulları “Velcro” adlandırmamağa çağırırdı. Videoda izah olunurdu ki, 

bu, onların əmtəə nişanına olan hüquqlarını itirməsi ilə nəticələnə bilər.  

                                                             
14 “Apple loses 'iphone' leather goods case in Chinese court” (theguardian.com) 

     https://www.theguardian.com/technology/2016/may/04/chinese-court-rules-against-apple-allowing-iphone-handbags  (26 

dekabr 2020 ildə daxil olunub) 
15 “Use it right or lose it-proper trademark usage is important to every business” (ramseylawgroup.com) 
     http://ramseylawgroup.com/2010/10/use-it-right-or-lose-it-proper-trademark-usage-is-important-to-every-business/ (26 
dekabr 2020-ci ildə daxil olunub) 

https://www.theguardian.com/technology/2016/may/04/chinese-court-rules-against-apple-allowing-iphone-handbags
http://ramseylawgroup.com/2010/10/use-it-right-or-lose-it-proper-trademark-usage-is-important-to-every-business/


 Göründüyü kimi, cəmiyyətin böyük bir hissəsi tərəfindən tanınan, geniş müştəri dairəsinə  

və böyük nüfuza malik olan geniş tanınmış əmtəə nişanları üçün həm beynəlxalq müqavilə və 

sazişlərdə, həm də yerli qanunvericilikdə adi əmtəə nişanlarına nisbətən, fərqli normalar müəyyən 

olunmuşdur. Apardığımız araşdırmalara və müxtəlif hüquqi aktlara əsasən, qeyd edə bilərik ki, 

geniş tanınmış əmtəə nişanları üçün güclü hüquqi müdafiə müəyyən olunub (məsələn onların 

bütün siniflər üzrə qorunması). Hesab edirik ki, bu cür müdafiə mexanizminin mövcudluğu 

həmin nişanların sahiblərinin hüquqlarının müdafiəsi üçün olduqca əhəmiyyətlidir. Fərz edək ki, 

geniş tanınmış əmtəə nişanına oxşar fərqli sinifdə olan  başqa bir nişanın istifadəsinə icazə verilir 

və bu əmtəə nişanının aid olduğu əşya keyfiyyətsiz olur. Nəticədə, müştərilər arasında həmin 

geniş tanınmış əmtəə nişanına olan etimad azala bilər. Əvvəlki paraqraflarda qeyd edildiyi kimi, 

müştərilər hesab edə bilər ki, keyfiyyətsiz mal onların tanıdığı əmtəə nişanının aid olduğu 

istehsalçının məhsuludur. Bu və digər səbəblərdən dolayı, geniş tanınmış əmtəə nişanlarının fərqli 

qaydada qorunması zəruridir.  Əmtəə nişanlarının geniş tanınması onların qanunsuz istifadəsi 

ehtimalını daha da artırır. Ona görə ki, insanlar arasındakı nüfuzun, böyük tələbatın olmasını 

nəzərə alaraq, məhz geniş tanınmış əmtəə nişanlarının qanunsuz istifadəsinə meyillilik çox olur. 

Buna görə də, geniş tanınmış əmtəə nişanlarının qorunması üçün şirkətlər böyük səy göstərir və 

xeyli vəsait sərf edir. Çunki, bu amil onların biznes fəaliyyətində çox həlledici rol oynayır. 

 

 

 


